
Om denne boka

Verdas største treningsfelt for krigføring i byar ligg i ørkenen utanfor Las Vegas i Nevada, USA. Førti britiske kommandosoldatar blir jakta på av ein heil amerikansk bataljon. Men leiaren har eit ess i ermet: Han har planar om å smugle inn ti CHERUB-agentar og skape det beste krigsspelet nokosinne.

Generalen er bok 10 i den populære CHERUB-serien.

KVA ER CHERUB?

CHERUB er ein del av den britiske etterretningstenesta. Agentane er mellom ti og sytten år gamle, og alle er foreldrelause eller barn som familien ikkje vil ha noko med å gjere. Dei blir rekrutterte frå barneheimar og bur og får opplæring i CHERUB-leiren, eit bortgøymt og hemmeleg område på den engelske landsbygda.

KVA NYTTE HAR EIN AV BARN OG UNGDOMMAR? Barn og ungdommar er til stor nytte. Ingen er klar over at dei utfører hemmelege oppdrag, og det betyr at dei slepp unna med allslags ting som vaksne ikkje slepp unna med.

KVEN ER DEI?

Det bur cirka tre hundre barn og ungdommar på CHERUB. JAMES ADAMS er den seksten år gamle helten vår. Han er ein høgt respektert CHERUB-agent med fleire vellykka oppdrag bak seg. DANA SMITH er kjærasten til James. Dei andre nære venene hans er BRUCE NORRIS, KERRY CHANG og SHAKEEL DAJANI.

Systera til James, LAUREN ADAMS, er tretten og blir allereie sett på som ein framifrå CHERUB-agent. Dei beste venene hennar er BETHANY PARKER og GREG «ROTTA» RATHBONE.

TILSETTE PÅ CHERUB

CHERUB-leiren er eit stort område med treningsanlegg og undervisningslokale av mange slag, og den kombinerte rolla som kostskule og etterretningsorganisasjon gjer at CHERUB faktisk har fleire tilsette enn elevar. Det er alt frå kokkar og gartnarar til lærarar, instruktørar, sjukepleiarar, psykiatrar og oppdragsspesialistar. Leiaren for CHERUB er ZARA ASKER.

T-SKJORTENE PÅ CHERUB

CHERUB har ei rangordning som blir gjort synleg ved hjelp av T-skjorter i ulike fargar. ORANSJE er for gjester. RAUD er for barn som bur på CHERUB, men er for unge til å kvalifisere seg som agentar (minimumsalderen er ti). BLÅ er for barn som gjennomgår CHERUBs tøffe 100 dagars grunnopplæring. Ei GRÅ T-skjorte betyr at du er kvalifisert for oppdrag. MARINEBLÅ er ei påskjøning for framifrå utføring av eit oppdrag. Lauren og James har SVART T-skjorte, den største utmerkinga for framifrå prestasjon på fleire oppdrag. Når du når aldersgrensa og avsluttar karrieren, får du den KVITE Tskjorta, som også personalet går med.


1 DEMONSTRASJON

Anarkistorganisasjonen som kallar seg Street Action Group (SAG), såg dagens lys sommaren 2003, då leiaren Chris Bradford tvinga seg fram til talarstolen på ein demonstrasjon mot krigen i Irak i Hyde Park i London. Bradford oppmoda ei fredeleg forsamling om å angripe politifolk, før han sette fyr på halmfylte dokker som skulle førestelle statsminister Tony Blair og den amerikanske presidenten George W. Bush.

I 2006 hadde SAG bygd opp ein bevegelse som var sterk nok til å begynne å arrangere sine eigne demonstrasjonar mot styresmaktene. Desse kulminerte i juli med Summer Mayhem March gjennom Birmingham sentrum. Fleire titals bilar blei ramponerte, vindauge blei knuste, over tretti demonstrantar blei arresterte, og ein politimann blei knivstukken.

I månadene som følgde, fekk fleire av dei viktigaste SAG-medlemmene som hadde vore med på opptøyane, fengselsstraff. Stort politioppbod overalt der SAG planla å dukke opp, gjorde det stadig vanskelegare å få i stand valdelege protestar.

Chris Bradford blei bitter på det han kalla «statleg undertrykking», og ein MI5-agent som var send for å infiltrere SAG, gjorde ei sjokkerande oppdaging: Bradford prøvde å skaffe våpen og utstyr til å lage bomber med for å gjere SAG om til ein terroristorganisasjon.

(Utdrag frå ein oppdragsinstruksjon for James Adams, oktober 2007)

Det var 21. desember, den siste fredagen før jul. Himmelen var lilla, og det hang lys og dingla i liner mellom dei viktorianske lyktestolpane i gågata i London. Det var smekkfullt på pubane rundt Covent Garden Tbanestasjon, og kontorarbeidarar stod og hutra og røykte sigarettar i døropningane. Tenåringar stod og glodde i butikkar dei ikkje hadde råd til å kjøpe noko i, og Body Shop var full av fortvilte menn som var ute og kjøpte julegåver i siste liten.

Verken siste liten-shopparane eller pubgjestene brydde seg om ei rektangulær inngjerding laga av metallsperrer, då dei kom hastande forbi. Men nokre såg nok ironien i at tjue–tretti politifolk i refleksjakker hadde stilt seg opp midt imot tretten demonstrantar som var sperra inne i inngjerdinga.

James Adams var ein av dei tretten. Han var seksten år gammal og kledd i ei diger militærjakke og Dr. Martens-støvlar med tjuefire lissehol, kjøpte på eit militærlager. Håret var barbert bort på den eine sida, og ein tjafsete, grøn hanekam gjekk frå panna og ned til jakkekragen. Han slo dei hanskekledde hendene saman for å halde varmen mens politifolka sende han strenge blikk.

Chris Bradford stod tre meter borte. Kraftige Bradford hadde bustete, raudt hår, ein vid hettegenser med den lodne innsida ut, og det var to kamera som filma han. Det eine var eit lite handhalde videokamera som ein politimann gjekk rundt flokken med. Det andre var eit meir imponerande beist som ein kameramann frå BBC hadde på skuldra, med ei lampe på toppen, som lyste rett i ansiktet på Bradford.

«Ja, Bradford,» sa BBC-reporteren Simon Jett. Han hadde eit silkeskjerf dytta ned i jakka og mikrofon i handa. «Oppmøtet i dag må ha vore skuffande. Mange seier at Street Action Group syng på siste verset.»

Bradford sperra opp dei grøne auga og strekte dei digre nevane mot jakkeslaga til reporteren. «Kven seier det?» knurra han. «Gi meg namn og adresse. Det er alltid snakk om sikre kjelder, men kven er dei? Eg skal fortelje deg det – det er folk som begynner å bli redde for oss.»

Jett fryda seg. Kombinasjonen av Bradfords lett trugande oppførsel og cockneyaksenten som fekk han til å høyrast ut som ein grønsakhandlar, gjorde seg alltid godt på TV.

«Og kor mange demonstrantar hadde du venta å sjå i dag?»

Bradford kasta eit blikk på klokka og flekte tenner. «Problemet er at dei fleste av folka våre framleis ligg og søv klokka tre om ettermiddagen. Eg har nok sett starttidspunktet litt for tidleg.»

Jett nikka og lét som han tok det alvorleg. «Du høyrest ut som du tek lett på dette, men du må då føle at lufta er i ferd med å gå ut av SAG-ballongen. Særleg når du samanliknar oppmøtet her med dei over tusen menneska i gatene i Birmingham i fjor sommar?»

Bradford slo til plasthetta over kameralinsa. «Vent og sjå, herr BBC,» snerra han og stakk ansiktet heilt opp i kameraet. «Urettferd avlar hat. Det er meir fattigdom og urettferd i Storbritannia i dag enn nokon gong før. Den som sit heime i det fine huset sitt og ser på slike som meg på den trettito tommar store LCD-TVen sin, ser kanskje ikkje revolusjonen som er i ferd med å reise seg frå gatene. Men merk mine ord: Vi kjem og tek dykk.»

Jett klarte nesten ikkje å la vere å smile. «Har du ein tidsplan? Når kan vi vente den revolusjonen?»

«Neste månad, neste år, kven veit?» sa Bradford med eit skuldertrekk. «Ting kjem til å forandre seg radikalt innan utgangen av dette tiåret, men viss du berre ser på det vrøvlet BBC kjem med heile tida, vil du ikkje oppdage det før karane mine sparkar inn ytterdøra di.»

Reporteren nikka. «Tusen takk for at du ville snakke med meg, Chris Bradford.»

«Kyss meg i ræva,» fnyste Bradford då kameramannen slo av lyset og tok det tunge kameraet frå skuldra.

Bradford ville ikkje ta Jett i handa, og begynte å gå mot ei kvinne på den andre sida av sperringa. Ho såg einsam ut.

James høyrde Jett be kameramannen filme litt utanfor sperringa før dei drog. Politimennene laga ei opning for å sleppe BBC-teamet ut og spurde når dei kunne vente å sjå innslaget i nyheitene.

«Ikkje vent dykk noko stort,» sa Jett dystert. «Eg er her i tilfelle det skulle skje noko, men før eg drog, sa eg til redaktøren min: SAG er gammalt nytt.»

«Håper det,» sa politimannen. «Konstabelen i Birmingham mista mykje blod. Det var berre flaks at ho overlevde.»

Jett nikka medfølande. «Ta vare på deg sjølv, konstabel, og ha ei kjempefin jul.»

«Takk, det same,» smilte politimannen.

Mens kameramannen filma sperringa og rekkja med politifolk, drog James opp hetta og stramma snora så det meste av ansiktet hans var dekt. CHERUB-agentar er opplærte til å ikkje vise seg for media, og han sørgde for ytterlegare anonymitet ved å ta fram mobilen og stire ned på skjermen mens han sende ei tekstmelding til kjærasten Dana.

HÅPER DU ER BETRE. SEND MEG EI MELDING. ER EINSAM!

James trykte på send-knappen og angra med det same. Dana hadde ikkje svart på den siste meldinga, og er einsam fekk han til å høyrast svak ut. Han ante ikkje kva han kunne ha gjort for å gjere henne sur, men ho hadde oppført seg så rart i fleire dagar.

To metallsperrer blei lyfta vekk så den eine enden av stålinngjerdinga blei opna. Den vesle inspektøren som hadde ansvaret for kontrollen over demonstrantane, brølte: «Klokka er halv fire, folkens. På tide å marsjere mot Downing Street.»

Inspektøren visste at ho var blitt høyrd, men demonstrantane gav blaffen i henne. Ho tok ein megafon frå ein kollega og gjentok beskjeden.

«Denne demonstrasjonen skulle etter planen starte kvart over tre,» skreik ho. «De har allereie fått eit kvarter ekstra til å samle dykk. Den som ikkje straks forlèt samlingsplassen, vil bli arrestert for å ha forstyrra ro og orden. FÅ OPP FARTEN NO!»

Bradford gjekk mot politikvinna og kasta eit blikk på klokka. Ein einsleg pressefotograf tok eit bilete då den store mannen stilte seg overfor inspektøren med refleksjakka og megafonen.

«Slapp av litt, då, søta,» sa Bradford og skrudde på sjarmen og pikka på urskiva. «Vi ventar på nokre til som skulle kome. Eg har sendt ein kar til stasjonen. Tbanane må vere forseinka eller noko slikt.»

«De har fått nok tid no,» sa inspektøren og rista bestemt på hovudet. «Mennene mine vil heim. Så de kan marsjere, de kan løyse opp forsamlinga og gå fredeleg herifrå, eller de kan bli med oss i svartemarja. Det de ikkje kan gjere, er å kaste bort meir av tida vår.»

Bradford spytta på fortauet, og så snudde han seg mot den ynkelege forsamlinga si. «De høyrde kva den greie dama sa. Kom, så går vi.»

Det blinka i blitsen til fotografen då tretten demonstrantar toga ut av sperringa med politifolka med refleksjakker rundt seg. Politifolka flirte til kvarandre og mora seg over den patetiske SAG-gjengen.

Shopparar såg nysgjerrig på toget som gjekk forbi, og barn måpte, som om det var eit framhald av gateunderhaldninga og menneskestatuane i den innebygde torghallen nokre hundre meter borte. Mens politiet førte demonstrantane raskt over brusteinane rundt Covent Garden-marknaden, begynte James å få auge på klyngjer av folk som såg ut som opprørarar: ei blanding av punkarar, gothar og militærkledde, slik han sjølv var. Nokre slutta seg til toget og dobla det ganske raskt, mens andre følgde etter på litt avstand.

Då dei svinga ut frå marknaden og inn i ei sidegate som gjekk ned mot The Strand – ein brei aveny med butikkar, teater og hotell mindre enn femti meter frå nordbreidda av Themsen – gjekk Bradford fram til politikvinna. James var nesten først i marsjen, og Bradford blunka til han då tjue–tretti ungdommar i treningsklede kom ut frå eit sidegate.

«Ser ut som det kom nokon likevel,» sa Bradford til inspektøren. «Nokon må ha skrive feil adresse på invitasjonskorta våre.»

Inspektøren gav ikkje Bradford gleda av eit svar, men James såg at ho var nervøs. Ho tok radioen og beordra forsterkningar då ho skjønte at demonstrantane hadde gjort narr av forsøket til politiet på å samle alle på ein stad.

«SAG!» ropte Bradford og boksa i lufta mens treningsdrakter og joggesko blanda seg med dreadlocksa og donkeyjakkene til SAG-aktivistane.

«SAG!» ropte mengda på nærmare hundre tilbake.

Hjartet til James slo fortare då ein meddemonstrant trakka han på hælen. «Sorry, kamerat.»

Flokken heldt tett saman, og no sverma politiet rundt dei. SAG hadde samla den same giftige kombinasjonen av hardbarka anarkistar og lokale ungdommar som var ute etter bråk, som hadde starta opptøyane i Birmingham sytten månader tidlegare.

«Gå på, gå på, gå på!» ropte Bradford.

«SAG, SAG, SAG!» ropte flokken tilbake.

Femti demonstrantar til hadde slutta seg til dei då James kom ut på The Strand og svinga til høgre. Ei stor tromme dundra på den andre sida av gata, og den snauskalla trommeslagaren gjekk i spissen for ein flokk demonstrantar som kom ut av ei bakgate som gjekk opp frå elvebreidda.

Politimannen nærmast James hadde spytt rennande nedover ryggen. Han hadde teke fram batongen, men politifolka var redde for å bryte formasjonen og begynne å slå, fordi dei var mykje færre enn demonstrantane.

Eit forsterka rop kom gjennom politimegafonen: «Vi har rappa megafonen, vi har rappa megafonen, trala-la-la-la.»

Alle lo då trommeslagaren og flokken hans skar gjennom trafikken og gjekk fram til teten, men då dei begynte å rope att, var det ikkje like venleg.

«Vi skal drepe alle purkar, vi skal drepe alle purkar, tra-la-la-la-la.»

Eit veldig brøl steig opp, og då James såg seg om, såg han at politiet hadde endra taktikk og lagt seg bak demonstrantane. Sirener hylte i gatene omkring då toget smelta saman med endå ei stor gruppe SAG-sympatisørar som kom ut av ein leddbuss.

Der var fleire demonstrantar enn det var plass til på fortauet, og fleire strøymde ut i gata og blanda seg med den saktegåande trafikken. Bilar tuta, og ein utolmodig drosjesjåfør mista sidespegelen og fekk sidevindauget sparka inn.

I ei luke mellom nokre bussar såg James over gata, der fleire demonstrantar kom opp frå elvebreidda, samtidig som teten av toget sette kursen mot Trafalgar Square.

James hadde mista Chris Bradford og alle dei andre SAG-medlemmene han var blitt kjend med dei siste sju vekene, av syne. Han følte seg desorientert og var omgitt av ein gjeng med tøffe karar som ikkje var stort eldre enn han sjølv. Dei jubla, ropte og eggja kvarandre opp, mens kameramannen til BBC balanserte ustøtt på ei betongblokk og prøvde å filme den messande gruppa ovanfrå.

«Eg sa jo at det var verdt å kome hit,» gliste guten ved sida av James mens han drakk av ein ølboks og høyrde glas bli knust.

«Fy faen,» lo kameraten hans. «Det var svære greier. Nokon har gått laus på ein butikk.»

Venene hans nikka. «No tek det av,» var det ein som sa, før endå eit «SAG, SAG, SAG!» bølgja gjennom mengda.

Mindre enn fem meter frå James drog to goth-jenter – som såg ut som dei siste menneska i verda som ville starte opptøyar – metalloket av ei søppelkasse og slengde det gjennom utstillingsvindauget på ein kafé. Mengda begynte å klappe, og ropet «Ned med kafeane» lydde gjennom den stolne megafonen.

Fleire av dei testosteronladde mannfolka blei flaue over at det var jentene og ikkje dei som hadde gjort det, så dei sette i gang. På nokre sekund blei fire butikkvindauge til knuste, og ein mann i fin dress blei dregen ut av baksetet på ei drosje og fekk eit slag, før han blei fråteken lommebok og Rolex.

James kunne ikkje sjå over mengda, men kunne høyre hundrevis av triumferande stemmer og knirkinga i knust glas under støvlane. Jo, no tok det verkeleg av.


2 PLAN

«Kan de slutte å skravle og sjå til helvete å halde kjeft!» skreik Lauren Adams. Trettenåringen la hendene over øyra.

Ho var på rommet sitt i niande etasje på CHERUB. Senga var blitt sett på høgkant for å gjere plass til karta og diagramma som var spreidde utover teppet, og ho sat og studerte dei saman med seks andre CHERUB-agentar: kjærasten Rotta, besteveninna Bethany, Bethanys elleve år gamle bror Jake, Rottas besteven Andy Lagan og to elleve år gamle CHERUB-agentar ho knapt nok kjende, som heitte Ronan Walsh og Kevin Sumner.

«Viss vi skal bli plukka ut til å dra til Las Vegas neste månad, så må vi få orden på planen vår og klare denne sikkerheitstesten,» fortsette Lauren bestemt. «ATCC er ein ny bygning med det aller siste innan sikkerheit. Vi må kome oss inn i hjartet av bygningen og gjere skade på hovudkontrollrommet.»

Kevin var den minste i rommet, og han såg nervøst på karta. «Kva for ein del er ATCC?»

«Heile bygningen, din dust,» sukka Jake Parker høgt. «ATCC: Air Traffic Control Centre – senteret til flygeleiarane.»

«Å,» sa Kevin. «Eg trudde det var ei slik alarmgreie.»

Bethany gav Jake ein øyrefik. «Ikkje ver så ekkel mot Kevin. Han er jo så liten.»

Jake gav systera fingeren. «Han er mindre enn eitt år yngre enn eg, din skit.»

Rotta sukka. «Ikkje begynn å krangle att, de to … Herregud, kva er det som stinkar slik?»

Alle snudde seg mot Ronan. Han var ein kraftig kar, heilt vill etter rugby og kampsporttrening, men ikkje like ivrig etter å dusje etterpå. Han hadde nettopp teke av seg ein av dei sølete støvlane sine.

«Ta han på att,» gispa Bethany og vifta med handa. «Kor lenge har du gått med dei sokkane?»

«Eg får tårer i auga,» klaga Andy.

«Berre ei vekes tid,» sa Ronan og stakk nasen ned mellom tærne og snuste grundig.

«Ikkje gjer det!» skreik Bethany. «Din gris.»

«Det er heilt harmlaust,» flirte Ronan og svinga foten mot Bethany. «Det er berre dei naturlege kroppsvæskene mine.»

Nokre av gutane lo, men Lauren stega over karta og lente seg over Ronan. «Viss du ikkje tek på deg den støvelen att, så dreg Bethany og eg deg med ut på badet, tek av deg alle kleda og skrubbar rumpa di med dobørsten min.»

«Kinky,» lo Andy. «Kledd av og skrubba av to sexy jenter …»

«Eller kanskje heller to ekle kvalrossar,» sa Jake.

Men Lauren sende sinte blikk på gutane, og begge klappa igjen smella. Ronan tok motvillig på seg støvelen att, og sjølv om det var iskaldt ute, reiste Bethany seg og reiv opp balkongdøra for å lufte.

Lauren sette seg på huk framfor karta att og sa: «Eg har eit godt rykte og den svarte T-skjorta,» sa ho og drog i T-skjorta for å understreke det. «Det betyr ikkje så mykje for meg om vi ikkje får til dette, men om de tre smågutane vil ha ein aldri så liten snev av nokon ordentlege oppdrag med det første, så er det viktig å ro det i land. Så de får velje: Anten driv de berre og tullar, eller så roar de dykk og begynner å ta denne planen på alvor.»

Kevin, Ronan og Jake ville nødig innrømme at Lauren hadde rett, men ho glodde på dei til alle tre nikka.

«OK,» sa Lauren. «Eg er den einaste svartskjorta her, så derfor utnemner eg meg sjølv til leiar. Nokon som er imot det?»

Lauren hadde nesten venta protestar, men alle visste at nokon måtte ta leiinga viss planen skulle funke.

Rotta rekte handa i vêret og venta på at Lauren skulle nikke før han sa noko. «Det eg meiner er problemet med planen vår nett no,» sa han, «er at Bethany og Lauren gjer det dei skal på framsida av flygeleiarsenteret, men eg, Andy og dei tre småkarane kjem til å hamne på baksida, der vi står overfor seks vaksne sikkerheitsvakter, og vi har ikkje våpen.»

«Vi treng våpen,» sa Jake. «I det minste bedøvingspiler eller sjokkpistolar.»

«Kan de ikkje lese oppdragsinstruksen?» sukka Lauren. «Jobben vår er å teste sikkerheitsopplegget som eit privat firma har installert på det nye flygeleiarsenteret. Viss styresmaktene hadde vilja ha folk med finlandshette og maskinpistolar, så ville dei ha kontakta hæren. Vi må kle oss og oppføre oss som heilt vanlege ungdommar som er ute og gjer litt hærverk før jul. Vi kan bruke mobilane våre, men ingen walkietalkiar. Vi kan ikkje bruke avlyttingsutstyr, sprengstoff, låsepistolar eller noko anna som ein vanleg trettenåring ikkje har i lomma på hettegenseren sin.»

Bethany rekte handa i vêret og vifta med oppdragsinstruksen. «Men Lauren, det står også at sikkerheitsvaktene kan få forsterkningar frå militærpolitiet.»

«Med våpen,» tilføydde Jake.

«Les det ordentleg,» sa Lauren. «Det dreier seg om eit utrykkingsteam som er stasjonert på basen til flyvåpenet åtte kilometer borte. Så lenge vi ikkje gir det faste sikkerheitsteamet på ATCC mogelegheit til å varsle dei, så står vi berre overfor heilt vanlege private sikkerheitsvakter med batongar og peparspray.»

«Hadde vi berre visst nøyaktig kven desse vaktene er,» sa Bethany. «Eg meiner, dei kan jo vere alt frå nokre senile gamlingar til tidlegare elitesoldatar.»

Lauren drog på skuldrene. «Når det senteret opnar på nyåret, skal det ha ansvaret for all sivil og militær flytrafikk frå Midt-England og heilt opp til det skotske høglandet. Viss senteret blir sprengt i lufta, kan det føre til at fly styrtar.»

Ronan nikka alvorleg. «Så viss ikkje dei som har lagt opp sikkerheitssystemet, er heilt idiotar, så er det ikkje gutespeidarar vi står overfor.»

«Kan vi ikkje stikke bort til Dennis King i oppdragsførebuingsbygningen og seie at vi treng fleire opplysningar om sikkerheitsteamet?» spurde Andy.

Lauren rista på hovudet. «Sikkerheitstestar som dette er halvt oppdrag og halvt øving. Det kunne hende at King ville gi oss fleire opplysningar viss vi spør, men det er meininga at vi skal setje planen vår ut i livet basert på dei opplysningane dei har gitt oss. Viss ikkje blir det heilt sikkert trekk i karakteren.»

«No veit eg det,» kom det gledesstrålande frå Rotta, som slo knyttneven i handflata. «Sprettertar.»

«Kva meiner du?» spurde Lauren.

«Ungdommar har sprettert,» forklarte Rotta. «Då eg budde i Arken i Australia, kjeda eg meg alltid. Ei av dei få leikene eg hadde, var ein sprettert. Eg brukte steinar som ammunisjon, og så dukka eg opp av ein tunnel eller eit kumlok, sikta på hovudet til nokon og gøymde meg att før dei skjønte kva som hadde treft dei. Eg gav nok ein ti–femten personar hjerneristing før George tok meg på fersken og gav meg ein real omgang pryl.»

«Høyrest ut som ein god plan,» smilte Lauren, før Jake skaut inn:

«Eg er god til å skyte med sprettert – vi brukte å drepe ekorn med det i den bortaste enden av leiren.»

Lauren likte ikkje Jake, og som dyreven og vegetarianar var ho endå mindre imponert enn vanleg. «Hallo?» sa ho rasande. «Kva har ekorna på CHERUB nokon gong gjort deg?»

Jake vreid seg. «Det er lenge sidan. Eg snakkar om då eg var ei lita raudskjorte og låg i telt om sommaren.»

«Gutar,» sa Bethany og rista på hovudet. «Det verkar som dei alle må gjennom ein periode der alt dei ønskjer er å drepe eller setje fyr på ting.»

Rotta sukka. «Du er så kjønnsdiskriminerande, Bethany. Viss eg hadde kome med slike generaliseringar om jenter –»

Ronan sa i munnen på Rotta: «Eg elskar å setje fyr på ting –»

«Greitt,» avbraut Lauren og klappa i hendene. «La oss konsentrere oss om sikkerheitstesten, OK? Det er heilt sikkert sprettertar nede på våpenlageret, og viss de trur det kan vere til nytte for oss, så er det berre å gå og hente dei.»

«Det er ei stund sidan eg brukte ein sprettert,» sa Rotta og såg på klokka. «Vi har eit par timar før vi må dra, så eg hadde ikkje hatt noko imot å øve meg litt.»

Jake gliste. «Vi kan jo skyte på endene i innsjøen.»

«Det er ikkje morosamt, Jake,» sa Lauren. «Viss eg ser deg eller nokon andre skade dyr på CHERUB, så skal eg gi han så mykje juling at han kjem til å pisse blod i ein månad.»

«Tomme colaboksar er fine blinkar,» sa Kevin i eit forsøk på å vere konstruktiv.

Jake nikka. «Særleg viss du målar ekorn på dei.»

«Ja vel, då,» nikka Lauren, beit tennene saman og prøvde å motstå freistinga til å kaste seg over Jake og slå livskiten ut av han. «Kan ikkje de gutane berre gå og leike med sprettertane dykkar? Men før de gjer det, synest eg vi skulle gå gjennom heile planen ein siste gong frå start til slutt. Eg vil at de alle skal kunne jobben dykkar utanåt. Kan ikkje du begynne, Bethany?»

OPS/images/logo1.jpg
Samlaget







OPS/images/cover.jpg
Slagkraftig, spennande, fargerikt, du kjem til
4 gnskje at det verkeleg var sant.»

198e[ureg







OPS/images/logo.jpg
6‘-&
CHIEERUB
Ny





